
































 Edificio Administrativo San Caetano s/n
15781 SANTIAGO DE COMPOSTELA

RESOLUCIÓN POLA QUE SE ACORDA DECLARAR A EXTINCIÓN PARCIAL DO CONSORCIO DE
REPOBOACIÓN FORESTAL DO MONTE “SERRA DE BARREIRO”, SUBSCRITO CO CONCELLO DE
NAVIA DE SUARNA (LUGO), ELENCO NÚMERO LU-3015. EXPEDIENTE CRF 14/2021.

ANTECEDENTES DE FEITO

Primeiro.- Con  data  do  28/5/2018 tivo  entrada  no  Rexistro  Xeral  da  Xunta  de  Galicia  o  escrito  do

presidente da Comunidade do monte de “Balsa” solicitando a cancelación (no ámbito do Monte Veciñal en

Man Común de Trabado) do consorcio de repoboación forestal do 14/12/1954, rexistrado con número de

elenco LU-3015.

Segundo.- Con data do 28/5/2018,  tivo  entrada no Rexistro  Xeral  da Xunta de Galicia  o  escrito  do

presidente da Comunidade do monte de “Embernallas, Balsa e Ribeira” solicitando a cancelación (no

ámbito  do  Monte  Veciñal  en  Man  Común  de  Xestoso)  do  consorcio  de  repoboación  forestal  do

14/12/1954, rexistrado con número de elenco LU-3015.

Ao respecto do dito consorcio, constan os seguintes antecedentes:

1. O 14/12/1954 foi aprobado, ao abeiro da Lei do 10 de marzo de 1951 de Patrimonio Forestal do

Estado, o consorcio do monte “Serra de Barreiro”, LU-3015, subscrito entre o Ministerio de Agricultura e o

Concello de Navia de Suarna en terreos dos lugares de Prerello, Extremadoiro e Asas da parroquia de

Rao. Segundo as bases do consorcio, a superficie consorciada foi de 274 ha, pero unha vez realizada a

ficha  de inventario-valoración a  superficie  repoboada foi  de 282  ha.  Dende a  súa  aprobación  ata  o

22/3/1993 foron aprobadas 2 modificacións do consorcio orixinal, pasando a ter na actualidade 163 ha.

2. O 31/3/1978 foi  clasificado como Monte Veciñal  en Man Común (en diante MVMC) o monte

“Trabado” (exp. 50/77), de pertenza da Comunidade do MVMC (en diante CMVMC) de Balsa, no concello

de Navia de Suarna. A superficie clasificada é de 127 ha.

3. O 31/3/1978 foi clasificado como MVMC o monte “Murúas” (exp. 42/77), de pertenza da CMVMC

de Murúas e Extremadoiro, no concello de Navia de Suarna. A superficie clasificada é de 187 ha.

4. O 30/4/1979 foi clasificado como MVMC o monte “Xestoso” (exp. 11/78), de pertenza da CMVMC

de Embernallas, Balsa e Ribeira, no concello de Navia de Suarna. A superficie clasificada é de 98 ha.

Terceiro.- Segundo consta no certificado do secretario  da CMVMC,  o 4/5/2018  a CMVMC de  Balsa

acordou en Asemblea Xeral a rescisión (cancelación) do consorcio coa Administración Forestal no ámbito

deste MVMC.

Cuarto.- Segundo consta no certificado do secretario da CMVMC, o 3/5/2018 a CMVMC de Embernallas,

Balsa e Ribeira acordou en Asemblea Xeral a rescisión (cancelación) do consorcio coa Administración

Forestal no ámbito deste MVMC.

Quinto.-  O 21/1/2021 o técnico do Distrito VII “A Fonsagrada – Os Ancares” emite un informe sobre o

estado forestal do ámbito no que se solicita a cancelación do consorcio. Neste informe, indícase que o

consorcio “Serra do Barreiro está nos terreos de tres MVMC: Xestoso (exp. 11/78), Trabado (exp. 50/77) e

Murúas (exp. 42/77)” e a superficie resultante despois deste expediente de extinción parcial será de 61,90

ha no MVMC de Murúas.

Sexto.-  En canto ao estado de contas, o 02/03/2021 o Servizo de Montes comprobou e certificou que

conforme  á  disposición  transitoria  cuarta  da  Lei  9/2017,  do  26  de  decembro,  de  medidas  fiscais  e

administrativas, o dito consorcio con nº de elenco LU-3015 non ten saldo debedor.

Sétimo.- Con data do 24/3/2021 o Servizo de Montes de Lugo propuxo a extinción parcial do presente

consorcio.

CONSIDERACIÓNS LEGAIS E TÉCNICAS

Primeira.- A Lei orgánica 1/1981, do 6 de abril, do Estatuto de Autonomía para Galicia, establece no seu

artigo 27 que á Comunidade Autónoma de Galicia correspóndelle a competencia exclusiva en materia de

montes.

Segunda.- O artigo 34 da Lei 1/1983, do 22 de febreiro, reguladora da Xunta e da súa presidencia,

confire aos conselleiros as atribucións relativas aos contratos de asuntos propios da súa consellería.

Non obstante,  a  competencia  delegada para  ditar  esta  resolución correspóndelle  á  Secretaría  Xeral

Técnica da Consellería do Medio Rural, en virtude do establecido no apartado 2 do artigo 1 da Orde do

17 de novembro de 2015, de delegación de competencias en diversos órganos desta consellería (DOG

núm. 223, do 23 de novembro de 2015).

Terceira.-  O consorcio asinouse ao abeiro do disposto no artigo 42 da entón vixente Lei 8 de xuño de

1957, de Montes -actualmente derrogada pola disposición derrogatoria única da Lei 43/2003, do 21 de

novembro, de Montes-, segundo o cal “O Estado, a través do Patrimonio Forestal, poderá subscribir e

establecer consorcios para a repoboación de montes de propiedade pública ou privada, de acordo co

disposto na Lei de 10 de marzo de 1941 (RCL 1941,687)”.

O Regulamento de Montes aprobado polo Decreto 485/1962, do 22 de febreiro, e derrogado parcialmente

polo Decreto 367/2010 de 26 de marzo, establecía no seu artigo 287.1 que  “mediante o consorcio o

propietario dun monte constitúe un dereito real de voo a favor do Patrimonio Forestal do Estado, que

faculta a este mentres dure o contrato para posuír o monte, repoboalo e aproveitar o seu arborado,

reservando ao propietario o dereito a unha participación no valor neto dos produtos que se obteñan.”

No seu artigo 288 menciónase a natureza contractual e o carácter administrativo deste negocio xurídico,

así como o contido mínimo das bases dos consorcios, co seguinte teor literal:

“1. Para levar a efecto o consorcio será necesario formular as bases do mesmo nun contrato subscrito

polo propietario do solo e polo Patrimonio Forestal do Estado. Estes contratos, que se farán constar en

escritura pública,  terán carácter administrativo e, por conseguinte, todas as cuestións que se susciten

relacionadas  coa  súa  interpretación,  cumprimento  ou  rescisión  estarán  atribuídas  á  xurisdición

administrativa e contencioso-administrativa.

2. Nas bases de todo consorcio consignarase o seguinte:

(1) A entrega da finca co seu arborado ao Patrimonio Forestal que quedará en posesión  dela mentres

dure o consorcio.

(2)  A  obriga do Patrimonio Forestal do Estado de repoboar a finca e pagar na súa totalidade ou na

proporción  convida  os  gastos  que  ocasione  a  repoboación,  así  como  a  conservación  e  mellora  do

arborado e a gardería forestal,  asumindo de modo exclusivo a dirección técnica e administrativa dos

traballos.

(3) O dereito do Patrimonio Forestal do Estado de aproveitar a totalidade do arborado existente na finca

ou creado pola repoboación.

(4) O dereito do propietario a unha participación polo tempo e contía que se determinen, no valor neto

dos produtos obtidos.

(5) O estado forestal da finca no momento de asinarse o consorcio.

(6) A duración do consorcio e o pacto expreso de que este se prorrogará, se fose necesario, polo tempo

preciso  para  que  o  Patrimonio  Forestal  do  Estado  se  reembolse  os  gastos  que  haxa  efectuado  e

intereses, segundo certificación administrativa expedida polo propio Organismo no momento de iniciarse

a prórroga, se ben na estimación dos gastos realizados polo Patrimonio constitúe un acto administrativo

recorrible (...)”.

Cuarta.- En canto ao réxime de duración e extinción dos consorcios, cómpre ter en conta que malia que a

disposición derrogatoria única da Lei 43/2003, do 21 de novembro, de Montes, derrogou a Lei do 8 de

xuño  de  1957,  a  disposición  adicional  primeira  mantén  a  vixencia  dos  convenios  e  consorcios  de

repoboación forestal celebrados ao amparo da lexislación derrogada, ata a data da súa finalización.

Quinta.-  A Lei 9/2017, do 26 de decembro, de medidas fiscais e administrativas,  veu derrogar a

disposición  transitoria  novena  da  Lei  7/2012,  do  28  de  xuño,  de  montes  de  Galicia,  e  regular na

disposición transitoria cuarta a cancelación e finalización dos consorcios e convenios de repoboación

forestal existentes no momento da súa entrada en vigor, eliminado o requisito de aprobación previa pola

Administración dun instrumento de ordenación ou de xestión con carácter previo á extinción dos ditos

consorcios e convenios:

“Disposición transitoria cuarta. Montes con consorcios ou convenios coa Administración.

1. Os consorcios ou convenios de repoboación coa Administración forestal existentes nos montes no

momento da entrada en vigor desta lei serán obxecto de:

a) Cancelación de oficio nun prazo que terminará o 31 de decembro de 2021, nos casos seguintes:

–  Montes  que  non  presenten  saldo  debedor  na  data  de  entrada  en vigor  desta  lei  ou  en calquera

momento dentro do prazo máximo estipulado.

– Montes catalogados de dominio público que pasen a xestionarse de acordo co establecido no artigo 34

e seguintes da Lei 7/2012, do 28 de xuño, de montes de Galicia.

– Montes que non consigan os fins para os cales se subscribise o convenio ou o consorcio por causas

relacionadas co estado legal, forestal, administrativo ou económico do monte.

Considerarase que non se cumpriron estes fins, entre outras causas, cando o arborado existente ocupe

unha superficie inferior ao 30 % da total do consorcio ou convenio, agás por afectación de incendios

forestais posteriormente á data de entrada en vigor desta lei,  polo que neste caso de afectación de

incendios forestais  a  superficie  arborada  queimada considerarase como superficie  arborada  para  os

efectos do cómputo desta porcentaxe do 30 %.

Para efectos do cómputo dese 30 % non se contabilizará o arborado cunha idade inferior aos 5 anos.

b) Finalización nun prazo que rematará o 31 de decembro de 2021, momento en que deberá asinarse un

contrato temporal de xestión pública que substitúa o consorcio ou o convenio finalizado. No caso de non

se formalizar o devandito contrato no prazo establecido, o titular do monte deberá aboar o saldo debedor

do  convenio  ou  consorcio  finalizado  á  Comunidade  Autónoma;  para  iso,  poderá  aboalo  nun  único

pagamento ou a través dun plan de devolución plurianual. No caso de non se producir o aboamento total

ou da cota anual disposta no devandito plan, procederase á súa anotación preventiva, en concepto de

carga real, das cantidades debidas á Comunidade Autónoma de Galicia no correspondente rexistro da

propiedade,  e  non  poderán ter  axudas ou  beneficios  de ningún tipo mentres non  regularicen a súa

situación nos termos previstos nesta lei.

(...)

5. As cancelacións referidas no número 1 desta disposición transitoria publicaranse no «Diario Oficial de

Galicia» e na páxina web da consellería competente en materia de montes.

(...)

8. Para o cálculo do saldo debedor do convenio ou consorcio non se terán en conta os investimentos e

cargos realizados pola Administración forestal con anterioridade ao ano 2005, sen que isto supoña, en

ningún caso, a existencia dun saldo favorable ao titular do monte.”

Segundo  consta  no  expediente,  o  Servizo  de  Montes  da  Xefatura  Territorial  comprobou  que  a

contabilidade do consorcio non ten saldo debedor, polo que concorren os requisitos previstos para a

cancelación na Lei 9/2017, do 26 de decembro.

Sexta.- Segundo a base 9ª do consorcio, o consorcio “terá carácter administrativo e todas as cuestións

que xurdan acerca do seu cumprimento, rescisión, execución, interpretación e demais incidencias (...),

corresponderán á xurisdición administrativa do Ministerio de Agricultura, (...).

Contra estas resolucións poderase recorrer en alzada ante o Ministerio de Agricultura, no prazo máximo

dun mes”.

Sétima.- O artigo 82.4 da Lei 39/2015, do 1 de outubro, do procedemento administrativo común das

administracións públicas, dispón que se poderá prescindir do trámite de audiencia cando non figuren no

procedemento nin se teñan en conta na resolución outros feitos nin outras alegacións e probas que as

aducidas polo interesado.

Polo exposto,  logo de examinar a solicitude formulada, a Lei  7/2012, do 28 de xuño, de montes de

Galicia, a Lei 9/2017, do 26 de decembro, de medidas fiscais e administrativas, a Lei de 10 de marzo de

1941, a Lei 8 de xuño de 1957, de Montes, e demais normativa de aplicación,  a Dirección Xeral de
Planificación e Ordenación Forestal PROPÓN a adopción da seguinte

RESOLUCIÓN

Primeiro.-  Declarar a extinción parcial  de 101,10 ha do consorcio do monte “Serra de Barreiro”, con

número de elenco LU-3015 no ámbito do MVMC de Trabado e do MVMC de Xestoso, con reintegro do

dereito de voo aos titulares do monte, e sen que as CMVMC teñan que aboar cantidade ningunha á

Xunta de Galicia por non presentar a contabilidade do consorcio saldo debedor.

Segundo.- Que no sucesivo as características do consorcio  do monte “Serra de Barreiro”,  LU-3015,

sexan as seguintes:

Nome: Serra de Barreiro

Número de elenco: LU-3015

Superficie: 61,90 ha

Pertenza: CMVMC de Murúas e Extremadoiro

Concello: Navia de Suarna

Terceiro.- Notificar esta resolución aos interesados, segundo o previsto nos artigos 40 e seguintes da Lei

39/2015, do 1 de outubro, e publicar o contido da mesma no Diario Oficial de Galicia e na páxina web da

Consellería do Medio Rural, de conformidade co disposto na disposición transitoria cuarta da Lei 9/2017,

do 26 de decembro.

Contra  esta  resolución,  que  pon fin  á  vía  administrativa,  poderase  interpoñer recurso potestativo  de

reposición perante o órgano de contratación, no prazo dun mes contado a partir do día seguinte ao da

súa  notificación  (segundo  o  disposto  nos  artigos  123  e  124  da  Lei  39/2015,  do  1  de  outubro,  do

procedemento administrativo común das administracións públicas) ou directamente recurso contencioso-

administrativo perante o Tribunal  Superior  de Xustiza de Galicia,  no prazo de dous meses contados

desde o día seguinte ao da notificación ou publicación do acto conforme ao disposto no artigo 46 da Lei

29/1998, do 13 de xullo, reguladora da xurisdición contencioso-administrativa.

Santiago de Compostela, na data da sinatura dixital

O director xeral de Planificación e Ordenación Forestal

Xosé Luís Chan Rodríguez

Vista  a  anterior  proposta  de resolución  que  realiza  a  Dirección  Xeral  de Planificación e  Ordenación

Forestal  e  o  informe  favorable  da  Asesoría  Xurídica,  este  centro  directivo  ACORDA darlle  a  súa

aprobación nos seus propios termos.

Santiago de Compostela, na data da sinatura dixital

O conselleiro do Medio Rural

(P.D. art. 1.2 da Orde do 17/11/2015; DOG núm. 223, de 23/11/2015)

O secretario xeral técnico

Nicolás Vázquez Iglesias

CONSORCIO: SERRA DE BARREIRO

ESCALA 1:10.000

ELENCO: LU-3015

SUPERFICIE TOTAL:  61,90 Ha.

CONCELLO: NAVIA DE SUARNA

PERTENZA: CMVMC  MURÚAS


